
Mál nr. 271/2008 

 

M 

og 
Vátryggingafélagið X v/slysatryggingar eiganda bifreiðarinnar AS-363 (A)  

 
Umferðaróhapp 18.10. 2007, ölvun við akstur, meiðsl farþega. 

 
Gögn. 

1) Málskot móttekið 26.11. 2008, ásamt fylgiskjölum. 
2) Bréf vátryggingafélagsins til nefndarinnar, dags. 15.12. 2008. 

 
Málsatvik. 
Fyrirliggjandi gögn upplýsa um aðdraganda máls þessa.  
M var farþegi í eigin bifreið. Hann varð fyrir líkamstjóni þegar bifreiðinni var ekið aftan á aðra 
bifreið á gatnamótum Miklubrautar og Lönguhlíðar. Ágreiningur er um hvort M hafi vitað eða 
mátt vita að ökumaður bifreiðarinnar hafi verið undir áhrifum áfengis, lyfja eða fíkniefna og þar 
með sýnt af sér stórkostlegt gáleysi að fela þeim ökumanni stjórn bifreiðarinnar og taka sér far 
með honum í undanfara óhappsins.  
Vátryggingafélagið telur að M hafi sýnt af sér stórkostlegt gáleysi sbr. grein 8.1 í skilmálum 
vátryggingarinnar. Vegna þessa telur félagið að skerða skuli bætur til M um 2/3 hluta sbr. 
röksemdafærslu félagsins í gögnum málsins. 
M telur greiðsluslyldu fyrir hendi sbr. umfjöllun hans í málskotinu sem óþarft er að geta. Hann 
getur þess og að “ef svo ólíklega vill til að úrskurðarnefnd telji að skerða megi bætur kvartanda 
vegna stórkostlegs gáleysis er farið fram á, til vara, að kvartandi fái a.m.k. 2/3 hluta 
skaðabótanna”. 
 
Álit. 
Þegar tekið er mið af fyrirliggjandi gögnum verður að telja að M hafi mátt gera sér grein fyrir 
ástandi þess aðila er hann fól akstur bifreiðarinnar. Honum hefði átt að vera ljóst að ökumaðurinn 
var óhæfur til að aka bifreiðinni.  
Ofanrituðu til stuðnings má vísa til mælingar á áfengismagni og lyfjarannsóknar og frásagna 
lögreglu af vettvangi um ástand aðila. Að auki viðurkennir M að hann hafi drukkið áfengi og neytt 
fíkniefna. Það kann e.t.v. að hafa skert dómgreind hans en það leysir hann ekki undan því að gæta 
að ástandi þess sem hann felur akstur bifreiðar sinnar.  
Með hliðsjón af ofanrituðu og fyrirliggjandi gögnum er rétt að skerða bætur til M um 2/3 hluta 
sökum stórkostlegs gáleysis hans. 
 
Niðurstaða. 
Greiðsluskylda er fyrir hendi sem nemur 1/3 hluta.  

